
Maite ditugu maite gure bazterrak, baina ez zementuzko biaduktu batek estaltzen dizkigunean.

Maite ditugu maite gure bazterrak, baina lanbroak, eta ez beste ezerk, estaltzen dizkigunean.

BAGA: Oroitzen zaitudanean, ama, sukaldean egoten zara, mahaia bostentzat iminita. Sukaldea, sutea, ezkaratza... baserriko txokorik epelena, familia osoaren topalekua. Abadiñoko Mendilibar Erdikoa baserrian, sukaldea dagoen lekuan, biadukturako zutabea. Sukaldea, zutabea. Non elkartuko, non berotuko, non hitz egingo familiak?

BIGA: Goizuetan bada gizon bat, deitzen zaio "trabuko". Hitzak ederrak, bihotza paltso. Zenbat “trabuko” agintean... Zenbat hitz eder baina zenbat bihotz paltso, zenbat bihotz hormigoizko... Euren hitz ederren oihartzunak utziko ote die noizbait herriaren hitza entzuten? Noizbait utziko ote diote bihotz paltsoz herria engainatzeari?

HIGA: Ordiziako herritik dator notizia, makina bat izan dala jenioz bizia. Makina, Mariaratz suntsitzeko tunela. Tunela geratzeko, kateak eta jendea. Kateak eta jendea kentzeko... Ordiziako herritik dator notizia, zezen beltzak izan dirala jenioz biziak.
LAGA: Bi kate, biak ebaki beharrezkoak: bat diruarekiko menpekotasuna, horri begira galtzen baitira, galtzen gaituzte; bestea, eurekiko menpekotasuna. Erakutsi diezaiegun geure erabakiak hartzeko gai garela, geure erabakia hartuta dagoela. Sortuz ta sortuz egina baitugu gure aukera, atsedenik hartu gabe.
BOGA: Oroitzen zaitudanean, ama, sukaldean egoten zara, aulkian eseri eta leihotik begira, kristala lausotzen duen lurrina kendu gabe. Ausartuko zara, ama, Mendiolako ama, Iguriako ama, Orozketako ama, urte batzuk barru kristaleko lurrina kentzen, kanpoan ikusiko duzunaren beldurrik gabe?

SEGA: Haika neska-mutil, jeiki hadi, surik baden mira hadi. Bai, nausia, sua bada, herriaren beroa kalean da. Kalean eta mendian, herriaren beroak, herriaren bultzadak, geratuko du erokeria. Gero eta gehiago gara, gero eta gehiago larritzen dira gu ikusita... Gelditzen ari gara, geldituko dugu!

ZAI: Adizu, ama, Amalurra, badakizu, sortze berean zuri gorputzez lotzen ninduen zilbor-hestea dirudunek nola eten nahi duten. Ez diet utziko ama, Amalurra; zuri lotzen nauen zilbor-hestea etenez gero, galdua bainaiz, galduak baikara. Eurak bezain galduak.

ZOI: Esaidan, zoriontsuak al zarete trenaren hesiaz bestaldeko politikari eta enpresariak? Kausitzen al duzue maitasunik, sikiera, zuen maitatuen arteko ehundiko hogeitabost edo hogeiaren baitan? Nola kausituko maitasunik lurrarekiko gorrotoa hedatzen dutenek? Nola kausituko maitasunik euren eta gure seme-alaben etorkizuna lapurtzen dutenek?

BELE: Oi lur, oi lur, oi ene lur enea, oi gure lur geurea... Gure lur geurea zainduko dugu, gure lur geurea defendatuko dugu, txori hanka arinek utzitako arrasto sail ederrek elur gainean desagertzen jarraitu ahal izan dezaten.

ARMA, TIRO, PUN! Gobernue bere indder guztixekin dator geure kontra, polizixak, juezak, bankeruek, danak geure atzetik, kontuek atara zein ete dan ba gure erru larrixori... Eta guk gure lurra maitatzea eta defendatzea beste erru larririk ez daukagu.

Kontatu didate, Lukun eta Urbinan, Gasteiz eta Legutio artean, negu gorrian nahiz uda sargorian, andra-gizon batzuek, egunero, jendeari otoi eskatu gabe, herriak txikitzen dituztela dirudunak direnentzat. Kontatu didate, urtarrilean, larunbata 17an, negu gorrian, andra-gizon batzuek, Lurrak otoi eskatu diela-eta, Lurra berreskuratuko dutela orain bizi garenontzat, gero biziko direnentzat.

Eta orain, ya me voy, ya me voy yendo, sabe dios si volveré a la tierra donde nací. Jainkoren batek jakingo ote du jaio nintzen lurrera itzultzerik izango ote dudan, jaio nintzen lurra bere lekuan egongo ote dan?

Izan ere, hegoak ebakitzen badizkiete, eurenak izango dira, ez dute alde egingo. Bainan honela, ez dira gehiago txoriak izango, eta guk... GUK TXORIAK DITUGU MAITE! 

IKIMILIKILIKLIK!!

